
Arbailetan, arbasoen oihanean barna 

Zuberoako mendiek ibiltari andana erakartzen dute urtero. Bertako kantu askok ere ohore egiten diete. Arbailetako oihana naturaren aberastasunagatik eta bertako aztarna historikoengatik da ezaguna. 
Joanes Etxebarria 

Udan batez ere, gero eta gehiago dira itsasoari bizkar eman eta barnealdeko mendietara jotzen duten bisitariak. Arbailetako oihan zabalean, Gameretik (Zuberoa) Menbidera (Nafarroa Behera) doan zatia da lekurik bisitatuenetarikoa, Ahüzki tartean dagoela. Hurbiltasunagatik batatik, Mauletik hogei bat minutura dagoelako; erosotasunagatik bestetik, auto-karabanak bertan egoteko leku apropos ugari daudelako. Ingurugiroa ere erakargarria egiten da, batez ere maiatz erditsutik aitzina, artalde ugari egoten baita Ahüzkin. Baina, askotan, bide ertzean historiaurreko aztarna ugari daudela jakin gabe geratzen dira bisitariak. 

Kobazuloak itxiak ez direnean, haien kokalekua ezkutuan gordetzen da, gizakiak hondatzen dituelako, eta zientzialariek soilik iker dezaketen altxorra bihurtzen dira. Baina Euskal Herriko arbasoek, lur azpian utzitakoaz gain, oihanean ere utzi zituzten arrasto historikoak. 

HISTORIAURREA BIDE ERTZEAN. Altzürüküko herria iragan eta Ahüzkiko bidean, bi geldiune daude egurrezko makiletan seinalaturik. Ithere 1 jartzen du lehenean, eta Ithere 2 bigarrenean. Lehen geldiunean, aparkatzeko leku dezente egoteaz gainera, monumentuaren azalpena dago itsatsia harri baten gainean. 

Hilobi-monumetua da, eta errazki aurki daiteke, metro batzuk urrunago. Jentilek, pertsonaia mitologikoek egindako monumentua omen da. Gizon handi eta basati gisa deskribatzen dira gehienetan. Horrek azalduko luke harri handi horiek haraino eraman izana, baina, noski, mitologiak ematen dituen azalpenak ez dira zientifikoenak. 

Zientzia gizon-emazteek, hain zuzen, ikertuz aurkitu dute hilobi-monumetu horien nondik norakoa. Boucher-ek eta Hebrar-ek -azken hori Ikerzaleak talde zuberotarreko kidea-, miaketak egiterakoan, hainbat tresna eta hezur aurkitu zituzten inguruetan, suharriak tartean. Hezur ugari ere aurkitu zituzten inguruan. 

Horrek, zientzialarientzat, hilobi kolektiboak direla frogatzen du, dudarik gabe. 

Hil «berriak» zuloan sartzen zirenean, zaharrenen arrasto batzuk atera eta baliatzen zituztela ere uste dute. Ithere bigarrenak ezaugarri berdinak zeuzkan ikertu zutenean. Kilometro eskas gorago dago, baina ez lehena bezain agerian. Oihanean apur bat sartu eta bilatu behar da ikusteko. 

Ikerzaleak taldeko lehendakari ohi Pierre Paul Dalgalarrondok esan duenez, Jesu Kristo aurretik 5.000 urte eta 10.000 urte bitartean dituzte hilobi horiek. 

LURPEKO ARTEA. Mapak irakurtzen jakinez gero, Arbailetako oihanean galtzea ez baita zaila, kobazuloak ere aurki daitezke. Arbasoen bizileku edo, hobeki esanda, arte-leku izandakoak, berriz, debekaturik daude. 

1950eko hamarkada hasieran horietako batzuk ikertu ondoren, errazki aurki zitekeenak itxi eta besteen kokapena sekretuan gorde zen. Harpe horietan dauden marrazkien iraupena dago jokoan. 

Gamere-Zihiga udalerrian, esaterako, Etxeberriko harpea itxirik dago. 1952an Boucher eta Laplace ikertzaileek euskal ikerketen aldizkariak argitaratu Arbailletako harpe apainduak liburuxkan aipagai ukan zuten harpe hori, besteak beste. Bertan, joan ezin garenontzat, marrazkien deskribapen zehatza egin zuten. 

Hasi gabe, kobazuloa batez ere espezialistentzat interesgarria dela azpimarratzen dute, paleolitiko garaikoa delako. Historiaurreko garai luzeena bada ere (K. a. 3.000.000. urtean hasi eta aro berria baino 12.000 urte inguruan amaitu), Euskal Herriko lehen biztanleak orain dela 200.000 agertu omen ziren. 

Hor nonbait koka daitezke, beraz, harpearen ekialdean dauden bi zaldiak eta bi behorrak eta mendebaldean dauden akerra eta bisontea. 

Azalpen bat eman zieten orduan zaldi handi bat zeharkatzen zuen kolorezko lerroari, baita nahitara abereetan marraztutako zauriei ere. Boucherren eta Laplaceren arabera, ehiza emankorra izan zedin egiten zuten errituetariko bat zen paretetan aurkitutako hori. 

Arbailetan barna, denboran zehar bidaiatzeko parada ukan zuten zientzialari horiek, Barandiaranek bezala (hura baitzen hasi harpeak ikertzen). Harpez harpe eta hilobiz hilobi, hainbat garaitako aztarnak aurkitu dituzte. Altzürüküko Harregi harpean, adibidez, K. a 50.000 urteko adina zeukaten tresnak aurkitu zituzten. Züharan, berriz, Mendikotatik Atharratzeko bidean, Gatzarrea harpean tresna «gazteagoak» zeuden, K. a 10.000 eta 25.000 urte artekoak. 

Hor daude, agerian, Ahüzkiko bidean, are berantago egindako Ithere hilobi-monumentuak ere. 

Ahüzkiko artzain modernoak 

Urtez urte, gero eta kabala gehiago ikusten dira maiatzetik aitzina Ahüzkin, baina bereziki, behiak. Ardia izan da, hasiera batean, mendian gehien ikusten zena. Nahiz eta abereak mendira eramatea tradizioari jarraitzea den, Ahüzkin artzainek ohiturak aldatu dituzte. Gero eta gutxiago dira egun osoak olan (mendiko artzainen txabola) abereak zaintzen iragaiten dituztenak. 

Pierre Etxekopar Garindaineko (Zuberoa) artzain gazteak aldaketa begi bistakoa dela dio. Ahüzkik «abantaila gutxi dauzka», haren esanetan, arroka aunitz eta zulo andana bat dagoelako eta oihana leku arriskutsua izanik. Baina artzain modernoentzat aukera paregabea da, «bidetik 15 bat minutu baizik ez delako behar igotzeko» Menditik, adibidez. Ondorioz, artzainek abereak Ahüzkira eraman ondoan, han dauden bitartean, igo eta jaitsi egiten dira, sendatu behar direnean edo, baina bertan egon gabe. Horregatik da, haren ustetan, gero eta behi gehiago ikusten mendian. «Ganaduaren dentsitatea handiegia da», Etxekoparren ustetan, «belarra arinago agortzen delako». 

2003an bero handiak hautsak harrotu zituen, adineko jende asko zendu zelako uda hartan. Ahüzkin ere arazo ugari eragin zituen. Zuberoako Sindikatuak, ura kudeatzen duen erakundeak, urez betetako kamioiak igo behar izan zituen mendietara, abereen egarria asetzeko. Etxekoparrek dioenez, «uraska batean ehun behi ikusten dituzunean, ez da harrigarria gero arazoak egotea». Gainera, idortea gertatzen denean ohartzen dira, gehienetan, ureztatze sarean arazoak daudela. Horri aurre egin nahian, Zuberoako Sindikatuak lanak hasi beharko lituzke laster. 

Abereen kopuruari dagokionez ere, gogoetatzen hasi dira. Oraingoz, Ahüzkira joan ahal izateko, ola bat edo parte bat erosi behar da, bestelako kontrolik gabe. Nahiz eta zaila izanen den «benetako neurriak hartzea», Etxekoparren aburuz, sindikatua artzainek osatzen dutelako, arau batzuk jar ditzakete laster. 30 urte mendira igotzen daramatzaten artzainak ez dituzte ziurrenik kanporatuko, baina arauak jarri beharko dira, denen onerako.  

